
АҾАР РЫБЖЬЫ

ЏЬАМБУЛ ИНЏЬГИА

***
Икаҧсоит жәҩантәыла абаҳчаҟынтәи еҵәақәак
Ҭагалан аҵла ирҿыҵшәшәо абҕьқәа реиҧш...
Аҧсҭазаара агьама инаҿыхәаз алушәак –
Ианышәагәышьоит аҵыхәтәаны урҭ рҧеиҧш.

***
Амра иабылуа иахьышьҭоу асы
Аччаҧшь аҿықәуп –  ишахыҵуагь аҧсы...
Иџьасшьеит избаз... Сазнархәыцуан акы:
"Ацәыкәбарқәа аркәашоит –  ишымҩасуагь бзанҵы".

***
Ааибышьак рымам, ацәгьеи абзиеи – еибашьуеит,
Ауаҩы дзаҵәуп рыбжьара, дагьымчыдоуп...
Изыхҭыгәлаз зааҧсара – адунеи гәынқьуеит,
Згәы кыдгылаз ажәҩан иаҭынхазгьы ҿымҭроуп.

***
Иҿалаз ашәҭ аҧшӡара ахаршҭны
Инаскьароуп  –  игәылнаршәарц ашәыр,
Ашәыргьы анаҩс агәаҕь ахшароуп
Агәаҕьаҿ иаанхарцаз – ашәҭ, ашәыр.

***
Ауаҩы игәы – дунеи дук ашҭа
Агәыҕрақәа ахьҿыцәо, ҭынч иахьпытуа,
Агәырҕьареи ахьааи зҭало, изҭыҵуа...
Аҵыхәтәан – цәашьушәа, ҿымҭ ибылуа.

***
Ирыбжьалеит аимак, 
Агәили арашҭи
реиҳа иҧшӡоу арбан? 
еилдыргароуп уи...
егьа еисаргьы, 
Ирзеилкаауам 
Ихадоу акы –
Лахьынҵак еиҩыршахьан 
Ианышәҭы инаркны.

***
Иахарои амра зымҵәыжәҩаҧшьқәа еиҵызхыз
Аӡаӡа икаршәу –  уи аҧхарра иахәхозар
Ҳамҭакы иҽырбарцаз ажәҩан ишкыдыз
Ахаҭа былуа амшын акәа иҭашәозар?

***
"Иазхоуп уажәшьҭа! Ацәанырра сахәхом!
дабаҟоу? дысхашҭхьеит!" – инҭылҳәаауан лгәы...
Аха абзиабара аҿаҧхьа – дымчыдан даанхон,
Лылаҕырӡқәа илҿаҳәыз – дылдырбомызт ҽаӡәы.

***
хәмарра дук згымхаз аҧсҭазаара ашҭа
Ҳанҭарҵоит иаҳзымҵаакәа ҳәаак ҳахыжьны,
Ҳшьаҿа еиҵыхуа ҳазнеиуеит ҽа ҳәаак,
Ҳнахысыр – ҳангарлоит наӡаӡа ҳхы ҳхашҭны.

***
Изадуи ахара аамҭа игәрымуа
Арҩаш цәыкәбарқәа амшын акәа иазцозар?
Изгәырҩаҳгои ҳарҭгьы ҳашықәсқәа ихнымҳәуа –
Иҳаҩсыз ахҭысқәа аццышә рҭынхозар?

***
– узыршәаҳәозеи аҵыс хәыҷ шаанӡа
Иҟамлари сыцәанаҵ  ҳамҭакы иааучҳар?
– Саҭамыз, агәил ссир, иахьоуп саныҟоу
Иалшоит уаҵәы амра хаҿыгьежь сымбар!

***
–Аҵыс хәыҷ уашәаҳәабжь акалашәа иссируп
Сыгәхьаақәа сханаршҭуеит иаахыртлан иуҳәар!
– Алашәра згымхаз! Идыр –  ныҳәаҧхьыӡуп,
Шәыгәнаҳа шәаҵысхырц саҿуп есаашар!

***
Ахьхьа ахылҵуа акәараҷҷа неиуан...
Аӡынкәа иҭыҧрааз ааҧын ҽырбон...
Нырцәиаарцәи ҩшәҭык рылаҧшқәа еиныруан...
Ирыбжьалоз абзиабара –  пытҟәырҵас инхон.

***
Аҧшалас еисо ашақә ианасуаз
"Изахьӡузеи аҧынгыла!"– ҳәа аҽырҧагьан идәықәлон...
гәалак иаркаран аҟәара ианаҿасуаз
Амшынцәқәырҧа – аҵыхәтәаны ашлара ахҭыгәлон.

***
Ҳақәшаҳаҭыҩ аҧсҭазаара ихәыцуан...
Абзиабара ранеишьон ҧсызхоу – еиҵыҵларц...
Амчымхара иахылҵуа ахьаа рзынижьуан,
Иҿаҧхьа ишымчыдақәоу знызынла ирнырларц.

***
Лылаҧш иаргәаҭеиз – цәанырра хаак даҿыхәон...
Аҧшӡарагьы иамҵәахуази азныказы шәграк
"Аамҭала улашәхазаап!"– ҳәа аамҭа ихыччон
Аҵыхәтәаны ихызтуаз игәы иҵхоз зегьы рҭак.

***
Ахдырра ахьаҧшәымоу –  абз тәитәыхуп,
Агәыҕра ду ахьыҟоу –  ачҳара ииуеит,
Аибакра иҳанашьоу ахы ианақәиҭу –
Имыцхәхаз аламыс ҿымҭ игәынқьуеит.

***
Аҧсҭазаареи аамҭеи гәынҷыхьак рыбжьалеит
Ирзеилыргом руа шьарда зылшо...
урҭ  реимак иаркараз ҧсызхоу ирныруеит –
Аҧсҭазаара игәылнаршәо аамҭа ишахәхо.

***
еихәаҧшуеит... Ирныруеит ишҭынчым рыгәқәа...
Аҧсҭазаара кәаруа ҿымҭ инаскьоит...
Анасыҧ – иахьырзымгәаҕьыз ҩажәак рҳәара –
гәил ҟаҧшьык аҧшӡареиҧш ҭынч инеиҧхьбоит.

***
Абзиабара агьама? о, ишҧахаау!
Аханатә иҳанаршьеит иссирны ишаны...
Аха... Агәыҕра амҵәыжәҩақәа ҩаҧхьа ианҿыблаау
Агәырҩеи ахьааи изрыцәцома – агәы?

***
Апытҟәыр хәыҷ шыҧхыӡуаз

иазгәамҭаӡакәа
Игәылнаршәаз ашәҭыц –

ччаҧшьны иаҿықәлеит.

